
10.00.00-Филология фанлари 

 
Shirinova Yekaterina Turakulovna 

Alisher Navoiy nomidagi ToshDO‘TAU o‘qituvchisi, 

 filologiya fanlari bo‘yicha falsafa doktori (PhD) 
 

NUTQIY TAFAKKURNING PSIXOLINGVISTIK MUAMMOLARI 

 
Annotatsiya. Mazkur maqolada so‘nggi yillarda ko‘plab tadqiqotchilar diqqat markazida bo‘lgan 

psixolingvistika fani doirasidagi ayrim masalalar, xususan nutqiy tafakkurning psixolingvistik muammolari, til va 
tafakkur munosabatlari ko‘rib chiqiladi. Dunyoning yetakchi olimlari tadqiqotlari natijasi o‘laroq ichki nutq, 
intertil tushunchalari, bosh miyaning dual faoliyati tog’risida shakllangan ma`lumotlar beriladi. Matn 
psixolingvistik tahlilning muhim shakli ekanligi haqida fikr yuritiladi, psixolingvistik tadqiqot metodlari, xususan 
assotsiativ eksperiment haqida mulohazalar beriladi. 

Kalit so‘zlar: psixolingvistika, til, tafakkur, ichki nutq, tashqi nutq, bosh miya, Brok markazi, Vernike 
markazi, matn, assotsiativ exsperiment. 

Kirish. Bugungi kunda dunyo tilshunosligida antroposentrizm ilmiy tadqiqotlarning eng 

nufuzli tamoyillari orasida yetakchilik qilib kelmoqda. Y.N.Karaulov qayd qilganidek, 

antroposentrizm insonni bir butun, yaxlit holda o‘rganishga da`vat etadi. Inson o‘z tili bilan 

munosabatga kirishgan holda “til shaxsi” maqomiga ega bo‘ladi [2; С.261].  

Til shaxsi, eng avvalo, antroposentrik paradigma doirasida shakllanib borayotgan fanlar, 

xususan psixolingvistikada tadqiq va tahlil qilinadi. Ma`lumki, insonning dunyoni anglashi 

tafakkur va til orqali amalga oshadi, ular vositasida namoyon bo‘ladi.  

Nutqiy tafakkurning psixolingvistik muammolari, tafakkur va til munosabatlari, ichki 

nutq, intertil tushunchalari, bosh miyaning dual faoliyati masalalari V.P. Belyanin, V.P.Gluxov, 

I.N.Gorelov, A.A.Zalevskaya, A.A.Leontyev, Sh.Usmonova singari psixolingvist olimlarning ilmiy 

ishlarida yoritilgan.  

Materiallar va metodoligiya. Til va tafakkur munosabatlari nihoyatda murakkab 

bo‘lib, ushbu hodisalarning qaysi biri boshqasiga nisbatan birlamchiligi to‘g‘risida qat'iy fikr 

mzvjud emas. Tilshunos olim L.S.Vigotskiyning taxminiga ko‘ra, tafakkur va tilning rivojlanish 

chiziqlari ko‘p marta birlashadi va ajraladi, kesishadi, ayrim davrlarda tenglashadi va parallel 

kechadi, hatto ayrim jihatlari bilan uyg‘unlashadi, keyin yana tarmoqlanadi.  

 
Mavhumlik xususiyatiga ega bo‘lgani bois tafakkur faqat til asosida amalga oshadi, degan 

fikr ko‘pchilik tomonidan tan olinadi. Nutqiy imkoniyatlari cheklangan insonlarning 

harakatlarini kuzatish asosida aytish mumkinki, muayyan bir sun'iy muloqot vositasini 

o‘zlashtirguniga qadar ham ular o‘zlarini ongli va munosib tutadilar. Total afaziya sindromi 

bilan kasallangan bemorlar ham bevosita tabiiy tilni qo‘llash bilan bog‘liq bo‘lmagan aqliy 

topshiriqlarni, ya'ni lichik parchalardan yaxlit tasvirni hosil qilish, labirintdan chiqib ketish 

yo‘lini topish, shaxmat va shashka o‘yinlarini o‘ynash kabilarni qiyinchiliklarsiz uddalashlari 

mumkin. 

Fikrlay olish va so‘zlay olish qobiliyati ayni bir hodisalar emas. Biri bo‘lmagan taqsirda 

ham ikkinchisi bo‘la oladi, ayniqsa tafakkur dahlsiz hodisadir. Bu serqirra jarayon bo‘lib, ko‘p 

pog‘onali va turli-tuman variantlarda namoyon bo‘ladi. Zero, ko‘plab soha mutaxassislari: 

shifokorlar, psixologlar, fiziologlar, mantiqshunoslar va tilshunoslarning ilmiy-amaliy 

kuzatuvlari natijasiga ko‘ra, tafakkur faqatgina mavhum-mantiqiy qobiqda emas, balki hissiy 

bilish jarayonida ham muhim ahamiyatga ega bo‘lib, u ko‘rgazmali obrazlar va tasavvurlarga 

tayana oladi. Masalan, o‘z tafakkur mahsulini bastakorlar kuy, musiqa shaklida, matematiklar 

formulalar ko‘rinishida ifodalashlari mumkin.  

Tafakkur va til munosabatlari qisman kesishuvchi doira sifatida tasvirlash mumkin: 

tafakkur butunlay tilning ichiga kirib ketmaydi, o‘z navbatida tildagi hamma narsani ham 

tafakkur diorasiga kiritib bo‘lmaydi.  

 
Tafakkur mantig‘i til birliklarida namoyon bo‘ladi. Ko‘plab olimlarning fikricha, asosiy 

fikrlash mohiyatlari tillarning grammatikasida aks etadi va aynan grammatik kategoriyalash 

leksik jihatdan ifodalangan konseptual mazmunning asosiy tarmog‘idir. Masalan, ega 

kategoriyasi orqali sub'ekt mantiqiy kategoriyasi, kesim orqali esa predikat konseptuallashadi.  

Olimlar mavhum (verbal-mantiqiy) tafakkurning asosiy shakllari sifatida tushuncha, 

mulohaza va xulosa kabilarni ajratadilar.  

Tushuncha – predmet haqidagi umumlashgan bilim bo‘lib, uning ob'ektiv aloqa va 

munosabatlarini ochib berishga asoslanadi. Sxematik shaklda tushuncha tildagi so‘zga 

(belgiga), ayrim hollarda birikmaga mos keladi. Bola ongida tushunchalar uzoq davom etuvchi 

ontogenetik jarayon natijasida shakllanadi.  

Mulohaza – hodisalarning u yoki bu sifatlarini tasdiqlash yoki inkor etish. Mulohazaga 

tilda shaklan gap, to‘g‘rirog‘i darak gap to‘g‘ri keladi. Mulohaza o‘z strukturasiga ega: (S – P – 

O), bu yerda sub'ekt va predikat ishtiroki zaruriy. Sub'ekt – fikr predmeti bo‘lib, gapda odatda 

unga ega muvofiq keladi. Predikat bu – predmet haqida tasdiqlanuvchi yoki inkor etiluvchi 

narsa, ya`ni kesimdir.  

Xulosa fikrlash jarayoni bo‘lib, dastlabki mulohazalar mazmuni asosida yangi 

mulohazalarning olinishidir. 

Til va tafakkur aloqasi bevosita ichki nutqda kuzatiladi. Intertil – inson aqliy 

faoliyatining muhim universal mexanizmi bo‘lib, fikr va ifodalanuvchi nutq (nutq yaratilishida) 

orasida hamda ifodalangan nutq va uning mental obrazi (nutqni qabul qilishda) orasida oraliq 

bosqich sifatida namoyon bo‘ladi, yashirin mavjud bo‘lgan fikrni sintaktik bo‘laklangan nutqqa 

va aksincha o‘tishini ta'minlaydi. L.S.Vigotskiy, A.A. Leontyevlar ichki nutqning ikki fazasini 

ajratadilar: bo‘laklanmagan (ichki nutq yoki ichki dastrulash) va bo‘laklangan (ichki so‘zlash).  

Ichki dasturlash – ichki nutqning bo‘laklanmagan (tarmoqlanmagan), fikrning mental 

tilda paydo bo‘lishini ta'minlaydigan fazasi: fikr kutilayotgan nutqiy butunlikni struktur 

jihatdan dastrulash imkonini beruvchi yaxlit formatda quriladi.  

Bu fazada fikrdagi axborot ma'lum darajada til bilan “bog‘langan bo‘ladi” (masalan, 

verbal mental kod – konseptlar va propozitsiyalarda ifodalanadi), ammo axborotning bir qismi 

boshqa turdagi mental reprezentatsiyalarda namoyon bo‘ladi: vizual, ovozli obrazlar, 

chizmalar, reallikning harakatli izlarida aks etadi.  

Ichki so‘zlash – ichki nutqning bo‘laklangan fazasi, fonatsiyadan mahrum qilingan 

artikulyasion faollik, real so‘zlash jarayonida sodir bo‘ladigan jarayonlarga artikulyasiya 

organlarining yashirin fiziologik faolligi bilan kechadigan oz yoki ko‘p darajada taqlid.  

Ichki so‘zlash quyidagi vaziyatlarda yaqqol namoyon bo‘ladi: o‘zga tilni o‘rganishda, 

nutqni qabul qilishda (xususan, o‘zga tildagi), yuqori murakkablikdagi aqliy masalalarini 

yechish jarayonida, kattalarda yashirin egonutq ko‘rinishida (“gapirib olish” ehtiyojini 

qondirish, emotsional holatni yuzaga chiqarishning o‘ziga xos akti), yozish jarayonida og‘zaki 

monologik nutqning shakllantirilishi va hokazo.  

Ichki so‘zlash va bolaning egotsentrik nutqi o‘rtasidagi o‘xshashlik tabiiy bo‘lib, bu uning 

bola egotsentrik nutqidan kelib chiqishi bilan izohlanadi. Ichki so‘zlash predikativlik bilan 

xarakterlanadi. Ichki nutq fragmentli, ixcham. 

Ichki dasturlash barcha nutqiy tafakkur jarayonlarining markaziy bo‘g‘ini bo‘lib, barcha 

turdagi nutqiy faoliyat: so‘zlash, tinglash, o‘qish va yozishda amal qiladi. 

Ichki so‘zlash nutq jarayonida kuzatilishi mumkin, ammo majburiy faza emas. Demak 

ayrim hollarda ushbu faza tushib qolishi ham mumkin.   

Miyaning funksional assimertiyasi XIX asrning birinchi yarmida aniqlangan bo‘lib, 1836-

yilda qishloq vrachi M.Daks bosh miya chap yarimsharining jarohatlanishi va nutqning 

yo‘qolishi o‘rtasida aloqadorlikni sezib qoldi. Keyinchalik A.L.Uaygon (Wigon) psixologik va 

psixiatrik ma'lumotlar asosida «The Duality of Mind» (1944) kitobida yarimsharlar orasidagi 

assimetriyani nazariy anglash uchun birinchi urinishlarni amalga oshirdi. 1968-yilda Dj. 

Djekson (Jackson) bosh miyaning yetakchi yarimshari haqidagi g‘oyani asoslab berdi va bu 

g‘oya XX asrning oxirigacha ustunlik qilgan yarimsharlar dominantligi konsepsiyasining 

asosini tashkil etdi.  

Yarimsharlar dominantligi konsepsiyasi – miyaning funksional assimetriyasi 

nazariyasi bo‘lib, unga ko‘ra psixik funksiyalar chap yarimsharda lokallashadi, ayni vaqtda o‘ng 

yarimshar ikkilamchi hisoblanadi. O‘ng yarimshar vazifasining yetarlicha baholanmagani 

ushbu nazariyaning kamchiligi edi.  

 
Chap yarimsharda mashhur nutq markazlari joylashgan. 

Brok markazi – so‘zlarning talaffuzi, artikulyasiyasiga mas'ul bo‘lgan mushaklar akti, 

bosh miya po‘stlog‘ining alohida qismi.  

Vernike markazi – bosh miya po‘stlog‘ining nutqni tushunishni ta'minlaydigan alohida 

qismi. 

Olimlar jumla va gaplarning qurilishini boshqaradigan assotsiativ markazning 

mavjudligini ham qayd qiladilar. U jarohatlanganda jumlalarni to‘g‘ri shakllantirish qobiliyati 

buziladi.  

Chap yarimshar – refleksiya va kogntiv bilish organi. 

O‘ng yarimshar – intuitiv, emotsional-obrazli, hissiy. Uzoq vaqt davomida o‘ng 

yarimshar “soqov” deb, ya'ni nutq, til va nutq jarayonlariga aloqador emas, deb hisoblab 

kelingan, ammo aynan u nutq ohangining farqlanishini, so‘zlarni ishlatish o‘ziga xosligi - 

ijodkorlikni ta'minlaydi.  

Tadqqotlarning ko‘rsatishicha, ranglarni qabul qilishda ham yarimsharlar 

funksiyalarida tafovvutlar bor.  

Miyaning assimetriyasi jins bilan ham chambarchas bog‘liq, deyiladi. Hozirgi vaqtda 

mualliflarning ko‘pchiligi erkaklarda yarimsharlar assimetriyasi yaqqolroq aks etadi, degan 

fikrni qo‘llab-quvvatlashadi. 

 
Psixolingvistik tadqiqotlarda nutqiy tafakkurning asosiy jihatlari matnlarni 

psixolingvistik nuqtayi nazardan tadqiq qilishda namoyon bo‘lishi qayd qilinadi. Sh.Usmonova 

tomonidan qayd qilib o‘tilganidek, hozirgi kunda ko‘pchilik tilshunoslar ayrim til faktlarini 

to‘liq o‘ganish uchun lingvistik ramkadan chiqib, inson miyasida tashkil bo‘ladigan til 

materialini zarur lahzada olish uchun individning psixik jarayonlari sferasiga kirish kerakligini 

tan olishadi. Matnni lingvistik nuqtayi nazardan o‘rganishda tadqiqotchini birinchi navbatda 

matnning umumiy mohiyati va emotsional mazmunini ochib beradigan til vositalari 

qiziqtiradi. 

Matnni psixolingvistik nuqtayi nazardan tahlil qilishda esa matnni yaratadigan va uni 

qabul qiladigan individning til va tafakkur faoliyati, ya`ni “til sistemasi elementlari yordamida 

haqiqatni ongda aks ettira oladigan til shaxsi” diqqat-e`tiborda bo‘ladi. Agar tilshunoslik 

matnga “ma`lum til faktlarini kuzatishga xizmat qiladigan material, real aytilgan (yozilgan) 

jumlalar yoki jumlalar yig‘indisi” sifatida qarasa, psixolingvistika matnga “kommunikatsiya 

aktining shakli, kommunikatsiya predmetining zaruriy tarkibiy qismi, muallif, retsipiyent” 

sifatida qaraydi. Bunda barcha matn aniq kommunikativ holat ramkasida o‘rganiladi., 

matnlarning shakli va mazmuni kommunikatsiyaning ishtirokchilari – individlarning 

psixologik xususiyatlari orqali aniqlanadi [3; 64-b]. 

Matnlarni turli nuqtayi nazardan yondashib, bir necha xil tarzda ta`riflash va tasniflash 

mumkin. Chunonchi matnlar quyidagi kabi jihatlarga ega bo‘ladi:  

Psixolingvistik tadqiqotlarda matnning matn tuzuvchi – matn – retsipiyentdan iborat 

uchlik nuqtayi nazaridan o‘rganilishi unda xususan shaxs omilining rolini chuqur o‘rganishni 

taqazo etadi [3; 64-b].    

              
Matnni psixolingvistik tahlil qilishga doir zamonaviy dasturlar ishlab chiqilgan.   

V.P.Belyaninning matnga nisbatan lingvistik va psixologik yondashuv konsepsiyasiga ko‘ra, 

1. Nutq yaratilish jarayoni ortida nafaqat til tizimi, balki psixologiya ham turadi. 

2. Har xil matn ortida har xil psixologiya turadi. 

3. Badiiy matn tuzilishi aksentuallashgan ong tuzilishiga muvofiqdir (ong psixik 

tuzilishining matn tuzilishiga ta`siri nazarda tutilgan). 

4. Emotsional-mazmuniy dominanta badiiy matnning semantik, morfologik, sintaktik 

xususiyatlari, shuningdek uning uslubiyati namoyon bo‘lishida asosiy rolni bajaradi. 

5. Matn voqelik – ong – olam manzarasi – til – matn tuzuvchi – o‘quvchi – matn 

proyeksiyasidan iborat tizim unsuri hisoblanadi (matn yaratilishi va idrokining barcha lisoniy 

va nolisoniy omillari qayd qilingan). 

6. O‘quvchining badiiy asar haqidagi o‘z talqini bo‘lishi mumkin [1; С.8-9]. 

 
Ma`lumki, psixoligvistika eksperimental fan hisoblanadi. Nutq faoliyatini eksperiment 

asosida o‘rganish qator afzalliklarga ega. Tayyor matndagi oddiy nutqni an`anaviy metodlar 

asosida o‘rganayotgan tadqiqotchi passiv kuzatuvchi rolini bajarsa, eksperiment asosida 

o‘rganishda u faoliyatning faol qatnashuvchisiga aylanadi, eksperiment jarayoniga va 

xarakteriga ta`sir qila oladi. Tadqiqotchi holatni modellashtirish jarayonida tayyor matnni 

tahlil qilishga nisbatan nisbatan nozik nutq mexanizmlarini ko‘proq o‘gana oladi; oddiy 

kuzatish metodiga nisbatan qisqa vaqt ichida ko‘proq materialga ega bo‘la oladi [3; 68-b].  

Shaxs

Matn 

Retsipiyent 
Matn 

tuzuvchi

Natijalar. Eksperiment natijalarini tekshirish uchun turli eksperimental 

metodikalardan foydalanish, so‘ngra olingan ma`lumotlarni qiyoslash tavsiya etiladi. 

Eksperiment natijalari bilan eksperimentsiz xulosalar o‘rtasidagi o‘zaro bog‘lanishni aniqlash 

ham foydalidir. Eksperiment metodi yordamida psixolingvistika fani doirasidagi ayrim 

masalalar, xususan nutqiy tafakkurning psixolingvistik muammolari, til va tafakkur 

munosabatlari, ichki nutq, ichki dasturlash, ichki so‘zlash tushunchalarining mohiyati 

o‘rganilishi mumkin.  

Muhokama. Psixolingvistikadagi eng faol eksperimental metodlardan biri assotsiativ 

eksperimentdir. Mazkur metod so‘zlar va so‘z guruhlari o‘rtasidagi assotsiativ aloqalarni, inson 

tafakkurida ularni o‘zaro bog‘lab turuvchi mental hosilalarni tadqiq qilish imkonini beradi. 

Assotsiativ eksperimentni tashkil etish tartib-qoidalari psixolingvistikaga doir adabiyotlarda 

ancha keng yoritib berilgan [3; 69-73-b].  

Xulosa. Xulosa qilib aytish mumkinki, bugungi kunda tilshunoslikning juda ko‘plab 

sohalari antroposentrik nuqtayi nazardan tadqiq qilinmoqda. Jumladan, terminologiya bo‘yicha 

olib borilgan dissertatsiya ishimizning 4-bobi [4] ham antroposentrik paradigma nuqtayi 

nazardan tadqiq qilingan bo‘lib, so‘nggi yillarda amalga oshirilayotgan tadqiqotlarda 

antroposentrik yondashuvga tayanilayotgani ushbu paradigma doirasida taraqqiy etayotgan 

yo‘nalishlar: psixolingvistika, sotsiolingvistika, kognitiv lingvistika kabilar yangi taraqqiyot 

bosqichini boshdan kechirayotganidan dalolat beradi. 

 
Adabiyotlar/Литература/References: 

 
1. Белянин В.П. Основы психологической диагностики (модели мира в литературе). – 

М.: Тривола, 2000. –С.8-9.  
2. Караулов Ю.Н. Русский язык и языковая личность. М.: Наука, 2004. С.261. 
3. Usmonova Sh. Psixolingvistika: ma`ruzalar kursi. – Toshkent, 2014. 97 bet. 64-bet. 
4. Ширинова Е.Т. Ўзбек тили банк-молия терминологияси: 

филология фанлари бўйича фалсафа доктори (Phd) диссертацияси автореферати// 
avtoreferat_shirinova_ekaterina_15_09_2020_converted.pdf (tsuull.uz); (PDF) Ўзбек тили 
банк-молия терминологияси. Автореф. Ширинова Е. (researchgate.net)  

https://tsuull.uz/sites/default/files/avtoreferat_shirinova_ekaterina_15_09_2020_converted.pdf
https://www.researchgate.net/publication/344456972_Uzbek_tili_bank-molia_terminologiasi_Avtoref_Sirinova_E
https://www.researchgate.net/publication/344456972_Uzbek_tili_bank-molia_terminologiasi_Avtoref_Sirinova_E


 

 

 

 

SCIENCEPROBLEMS.UZ 
 

ИЖТИМОИЙ-ГУМАНИТАР ФАНЛАРНИНГ 

ДОЛЗАРБ МУАММОЛАРИ 
 

№ 3 (3) – 2023 

 
АКТУАЛЬНЫЕ ПРОБЛЕМЫ СОЦИАЛЬНО-

ГУМАНИТАРНЫХ НАУК 
 

ACTUAL PROBLEMS OF HUMANITIES AND SOCIAL SCIENCES 

 
 

 

 

 

Ижтимоий-гуманитар фанларнинг 

долзарб муаммолари” электрон 

журнали 2020 йил 6 август куни 1368-

сонли гувоҳнома билан давлат 

рўйхатига олинган. 

Муассис: “SCIENCEPROBLEMS TEAM” 

масъулияти чекланган жамият 

 

Таҳририят манзили: 

100070. Тошкент шаҳри, Яккасарой 

тумани, Кичик Бешёғоч кўчаси, 70/10-

уй. Электрон манзил: 

scienceproblems.uz@gmail.com 

Боғланиш учун телефонлар: 

(99) 602-09-84 (telegram). 

 

 

   ISSN: 2181-1342 (Online) 

       Сайт: https://scienceproblems.uz 

        DOI: 10.47390/1342V3I3Y2023 

 

mailto:scienceproblems.uz@gmail.com
https://scienceproblems.uz/

